
Түркі мемлекеттері ұйымының бейресми саммиті Будапештте өтті. 

Түркі мемлекеттері ұйымының (ТМҰ) Мемлекет және Үкімет басшыларының бейресми 

саммиті 2025 жылғы 21 мамырда Будапешт қаласында өтті. Саммитке Мажарстан 

Премьер-министрі Виктор Орбан төрағалық етті. Жиынға Әзербайжан Президенті 

Ильхам Әлиев, Қазақстан Президенті Қасым-Жомарт Тоқаев, Қырғызстан Президенті 

Садыр Жапаров, Түркия Президенті Режеп Тайип Ердоған, Өзбекстан Президенті 

Шавкат Мирзиёев және ТМҰ Бас хатшысы Қубанычбек Омуралиев қатысты. 

«Шығыс пен Батыстың тоғысқан нүктесі» тақырыбымен өткен бейресми саммит 

мемлекет басшыларына басым бағыттар бойынша ынтымақтастықты нығайту және 

ортақ өңірлік әрі жаһандық мәселелер жөнінде пікір алмасу тұрғысынан зор мүмкіндік 

ұсынды. 

Мемлекет басшылары кеңесі тарапынан қол қойылып қабылданған құжаттар: 

• Түркі мемлекеттері ұйымының бейресми саммитіне қатысты Будапешт мәлімдемесі; 

• «Өзбекстан Республикасының Түркі мәдениеті мен мұрасы қорына мүше болуы» 

туралы қаулы; 

• ТМҰ Бас хатшысының өкілеттігін ұзарту туралы қаулы; 

• Мемлекет басшылары кеңесінің Ауғанстанға қатысты мәлімдемесі. 

Сыртқы істер министрлері кеңесі тарапынан қол қойылып қабылданған 

құжаттар: 

• «Түркі мемлекеттері ұйымының Мажарстандағы өкілдік кеңсесінің атқарушы 

директорын тағайындау» туралы қаулы; 

• «Солтүстік Кипр Түрік Республикасына Түркі академиясында бақылаушы мәртебесін 

беру» туралы қаулы. 

Саммит аясында сондай-ақ марапаттау рәсімі өткізіліп, Түркі мемлекеттері ұйымы 

тарапынан Нобель сыйлығының иегері, түрік молекулалық биологы, профессор Әзиз 

Санжарға Түркі әлемінің бірлігіне қосқан үлесі үшін «Әлішер Науаи Халықаралық 

сыйлығы» табыс етілді. 

Саммит аясында Мажар мемлекеттік опера театрында мемлекет және үкімет 

басшыларының құрметіне мәдени бағдарлама да ұйымдастырылды. 

Будапешттегі бейресми саммит ТМҰ-ға бақылаушы мемлекеттің аумағында өткен 

алғашқы саммит болуымен ерекшеленеді. 

ТМҰ Бас хатшысы Елші Қубанычбек Омуралиев пен Мажарстанның Сыртқы істер және 

сыртқы сауда министрі Петер Сийарто саммит қорытындысы бойынша баспасөз 

мәслихатын өткізіп, ТМҰ-ға мүше мемлекет басшыларының қабылдаған шешімдері 

туралы ақпарат берді. 

 

 

 


